Иуллий


1. {6} Святых безсребреников и чудотворцев Космы и Дамиана.


Тропарь и кондак общие безсребренником


2. {6} Положение честныя ризы Пресвятыя Владычицы нашея Богородицы во Влахерне. Иже во святых отца нашего Фотия, митрополита Киевскаго и всея России.


Тропарь Положению Ризы, глас 8


Богородице Приснодево, человеков Покрове, ризу и пояс Пречистаго Твоего телесе, державное граду Твоему обложение даровала еси, безсеменным Рождеством Твоим, нетленна пребывающи: о Тебе бо и естество обновляется и время. Темже молим Тя, мир граду Твоему даровати, и душам нашым велию милость.


Кондак, глас 4


Подобен: Вознесыйся:


Одеяние всем верным нетления, Богоблагодатная Чистая, даровала еси священную ризу Твою, еюже священное тело Твое покрывала еси, Покрове всех человеков, еяже положение празднуем любовию, и вопием со страхом Ти, Чистая: радуйся, Дево, христиан Похвало.


3. Святаго мученика Иакинфа. {+} Пренесение честных мощей иже во святых отца нашего Филиппа, Московскаго и всея России чудотворца.





Тропарь мученику, глас 4


Мученик Твой, Господи:


Кондак, глас 6


Древо жизни посреде души своея веру Твою, Христе, стяжавый Твой мученик, Едемскаго рая честнейший бысть, древо прелести змиевы погубив дерзновенно духом, венчася славою Твоею, Многомилостиве.


Тропарь святителю Филиппу, глас 8


Первопрестольников преемниче, столпе Православия, истины поборниче, новый исповедниче, святителю Филиппе, положивый душу за паству твою. Темже яко имея дерзновение ко Христу, моли за град же и люди, чтущыя достойно святую память твою.


Кондак, глас 3


Подобен: Дева днесь:


Православия наставника и истины провозвестника, златоустаго ревнителя, российскаго светильника, Филиппа премудраго восхвалим, пищею словес своих разумно чада своя питающа, той бо языком хваления пояше, устнама же пение вещаше, яко таинник Божия благодати.


4. Иже во святых отца нашего Андрея, архиепископа Критскаго, Иерусалимита. Преподобныя Марфы, матере святаго Симеона Дивногорца. Святаго благовернаго князя Андрея Боголюбскаго. {+} Преподобнаго Андрея Рублева. {+} Святых Царственных мучеников.


Тропарь Андрею Критскому, глас 4


Правило веры:


Кондак, глас 2


Подобен: Вышних ищя:


Вострубив ясно Божественная сладкопения, явился еси светильник мiра светлейший, светом сияя Троицы, Андрее преподобне. Темже вси вопием ти: не престай моляся о всех нас.


Тропарь преподобней Марфе, глас 8


В тебе, мати:


Кондак, глас 2


Подобен: В молитвах:


В молитвах Господеви предстоящи, Пречистей Деве Богородице пение и хвалы приносящи, Марфо честная, породила еси священное отроча, Симеона предивнаго, светильника всемiрнаго, с нимже моли присно о всех нас.


Тропарь преподобному Андрею, глас 3:


Божественнаго света лучами облистаемый, преподобне Андрее, Христа познал еси, Божию Премудрость и Силу, и иконою Святыя Троицы всему мiру проповедал еси Единство во святей Троице, мы же со удивлением и радостию вопием ти: имеяй дерзновение ко Пресвятей Троице, моли просветити души наша.


Кондак, глас 8:


От юности к Божественной красоте устремляяся, чудный иконописец земли Российстей был еси, и богоносным твоим учителем поревновав, сиянием добродетелей украсился еси, преподобне Андрее, темже и явися Церкве нашея похвала и радование.


Тропарь святым Царственным мученикам, глас 5:


Царства земнаго лишение, узы и страдания многоразличныя, кротко претерпел еси, свидетельствовав о Христе даже до смерти от богоборцев, страстотерпче великий Боговенчанный царю Николае, сего ради мученическим венцем  на Небесех венча тя с царицею, и чады, и слуги твоими Христос Бог, Егоже моли помиловати страну Российскую, и спасти души наша.


Кондак, глас 6:


Надежда царя мученика с царицею и чады и слуги укрепи, и к Твоей любви окрыли, будущий им покой предвозвестивши, тех молитвами, Господи, помилуй нас.


5 {+} Преподобнаго Афанасия Афонскаго. {+} Обретение честных мощей преподобнаго Сергия, игумена Радонежскаго, чудотворца. {+} Святых преподобномучениц великия княгини Елизаветы и инокини Варвары.


Тропарь преподобному Афанасию, глас 3


Еже во плоти житию твоему удивишася ангельстии чини, како с телом к невидимым сплетением изшел еси, приснославне, и уязвил еси демонския полки. Отонудуже, Афанасие, Христос тебе воздаде богатыми дарованьми: сего ради, отче, моли спастися душам нашым.


Кондак, глас 8


Подобен: Взбранной:


Яко невещественных существ зрителя изрядна, и деятельна сказателя всеистинна, взывает тя стадо твое, Богоглагольниче: не оскудей моля о рабех твоих, избавитися напастей и обхождений, вопиющым ти: радуйся, отче Афанасие.


Тропарь преподобному Сергию, глас 8


От юности восприял еси Христа в души твоей, преподобне, и паче всего вожделел еси мiрскаго мятежа уклонитися, мужески в пустыню вселился еси, и чада послушания в ней, плоды смирения возрастил еси. Тем быв Троице вселение, чудесы твоими всех просветил еси приходящих к тебе верою, и исцеления всем подая обильно, отче наш Сергие, моли Христа Бога, да спасет душы наша.


Кондак, глас 8


Подобен: Взбранной:


Днесь яко солнце пресветло, возсиявше от земли честныя мощи твоя нетленны обретошася. Яко благоуханный  цвет, множеством чудес сияюще, и всем верным источающе различная исцеления, и веселяще избранное твое стадо, еже мудре собрав и добре паствил еси, о нихже и ныне Троице предстоиши моляся сего ради вси вопием ти: радуйся, Сергие Богомудре.


Тpопаpь св. пpеподобномученице княгине Елисавете, глас 4


Кpотость и смиpение и любовь вселивши в душу свою, усеpдно послужила еси стpаждущим, стpастотеpпице святая княгине Елисавето, таже с веpою пpетеpпела еси стpадания и смеpть за Хpиста, с мученицею Ваpваpою. С нею же моли о всех с любовию почитающих вас.


Ин тропарь, глас 1


Смиpением достоинство княжеское сокpывши, богомудpая Елисавето, сугубым служением Маpфы и Маpии Хpиста почтила еси. Милосеpдием, теpпением и любовию себе пpедочистивши, яко жеpтва пpаведная Богу пpинеслася еси. Мы же, чтуще добpодетельное житие и стpадания твоя, яко истинную наставницу усеpдно пpосим тя: святая мученице Великая Княгине Елисавето, моли Хpиста Бога спасти и пpосветити души наша.


Кондак, глас 4.


От славы цаpственныя, вземши кpест Хpистов пpишла еси к славе Небесней, молящися за вpагов, и обpела еси pадость вечную, святая мученице княгине Елисавето, с Ваpваpою мученицею. Тем же молите о душах наших.


6. Преподобнаго Сисоя Великаго. Обретение честных мощей святыя девицы Иулиании


Тропарь преподобному Сисою, глас 1


Пустынный житель, и в телеси Ангел, и чудотворец явился еси, Богоносе отче наш Сисое, постом, бдением, молитвою небесная дарования приим, исцеляеши недужныя, и душы верою притекающих ти. Слава Давшему тебе крепость, слава Венчавшему тя, слава Действующему тобою всем исцеления.


Кондак, глас 4


Подобен: Явился еси:


Подвизався, Ангел на земли виден был еси, озаряя, преподобне, помышления верных богознаменьми всегда. Темже тя верою, Сисое, почитаем.


7. Преподобных Фомы, иже в Малеи, и Акакия, иже в Лествице. Преподобныя Евдокии, во инокинях Евфросинии, благоверныя княгини Московския.


Тропарь, глас 4


Боже отец наших:


Кондак преподобному Фоме, глас 4


Велию победу мужески показал еси, отонудуже Божественною любовию разгоревся, царя тленнаго и вся красная преобидел еси, на горе Малейстей вселение совершив, от неяже в Небесная возшел еси к Царю царей, Фомо, моли непрестанно о всех нас.


Кондак преподобному Акакию, глас 2


Мiр оставль, Христу последовал еси от младенства, премудре Акакие преподобне, Того подражая вольное смирение, низвергл еси гордостнаго мучителя: моли непрестанно о всех нас.


Тропарь и кондак благоверней Евдокии


см. 17 мая.


8. {+} Явление иконы Пресвятыя Владычицы нашея Богородицы и Приснодевы Марии во граде Казани. Знамение от иконы Пресвятыя Владычицы нашея Богородицы Благовещения во граде Устюзе Великом. {6} Святаго великомученика Прокопия. Святаго Прокопия, Христа ради юродиваго, Устюжскаго чудотворца.


Тропарь Богородице, глас 4


Заступнице усердная, Мати Господа Вышняго, за всех молиши Сына Твоего Христа Бога нашего, и всем твориши спастися, в державный Твой покров прибегающым. Всех нас заступи, о Госпоже Царице и Владычице, иже в напастех и в скорбех, и в болезнех, обремененных грехи многими, предстоящих и молящихся Тебе умиленною душею, и сокрушенным сердцем, пред пречистым Твоим образом со слезами, и невозвратно надежду имущих на Тя, избавления всех зол, всем полезная даруй, и вся спаси, Богородице Дево: Ты бо еси Божественный Покров рабом Твоим.


Кондак, глас 8


Подобен: Взбранной:


Притецем, людие, к тихому сему и доброму пристанищу, скорой Помощнице, готовому и теплому спасению, покрову Девы, ускорим на молитву и потщимся на покаяние: источает бо нам неоскудныя милости Пречистая Богородица, предваряет на помощь, и избавляет от великих бед и зол благонравныя и богобоящыяся рабы Своя.


Тропарь великомученииу Прокопию, глас 4


Мученик Твой, Господи:


Кондак, глас 2


Подобен: Вышних ищя:


Ревностию ко Христу Божественною распаляемь, и Креста крепостию ограждаем, врагов шатание и дерзость низложил еси, Прокопие, и Честную Церковь возвысил еси, верою преуспевая и просвещая нас.


Тропарь Прокопию Устюжскому, глас 4


Просветився Божественною благодатию, Богомудре, и весь разум и сердце от суетнаго мiра сего к Зиждителю неуклонно возложив, целомудрием и многим терпением, во временней жизни течение добре скончал еси, и веру соблюл еси непорочну. Темже и по смерти явися светлость жития твоего: источаеши бо чудес источник неисчерпаемый, верою притекающым ко святому твоему гробу, Прокопие всеблаженне, моли Христа Бога, да спасет душы наша.


Кондак, глас 4


Христа ради юродством воздушная мытарства на руках ангельских неприкосновенно прешед, царскаго достигл еси Престола, и от Царя всех Христа Бога дар прием, благодать исцелений: многими бо чудесы твоими и знамением страшным удивил еси град твой, Великий Устюг. Людем твоим милость испросив, мvро от честнаго образа Пресвятая Богородицы молитвою извел еси, и недужным  подал еси цельбы. Темже молим тя, чудоносче Прокопие, моли Христа Бога непрестанно, подати грехов наших прощение.


9. Святаго священномученика Панкратия, епископа Тавроменийскаго.


Тропарь, глас 4


И нравом причастник:


Кондак, глас 4


Подобен: Явился еси:


Светлая Тавромениом, Панкратие, звезда показался еси, и священнострадалец явился еси за Христа: Емуже ныне предстоя, моли за чтущих тя, блаженне.


10. {+} Положение честныя ризы Господа нашего Иисуса Христа, яже есть хитон, во граде Москве.


Празднование Пресвятей Богородице ради чудотворныя иконы Ея в Коневстей обители. Святых четыредесяти пяти мученик, иже в Никополе Арменстем.


{+} Преподобнаго Антония Печерскаго.


Тропарь Положению Ризы, глас 4


Днесь притецем, вернии, к Божественней и цельбоносней Ризе Спасителя нашего Бога, благоизволившаго сию Плотию носити, и на Кресте Святого Свою Кровь излияти, еюже искупи нас от работы вражия. Тем благодаряще вопием Ему: спаси православных святителей, и град, и вся люди честною Твоею Ризою защити, и спаси душы наша, яко Человеколюбец.


Кондак, глас 4


О деяние нетления, спасительнаго целения всем человеком, Владыко, даровал еси Твое Божественное сокровище, честную Ризу, яже есть хитон, еюже живоносную и святую Плоть вочеловечения Твоего одеяти благоволил еси. Сию желанием приемлюще светло празднуем, страхом же и любовию, яко Благодателю воспевающе, зовем Ти, Христе: сохрани святителей, и вся люди, по велицей Твоей милости.


Тропарь Богородице, глас 1


Возсия нам, яко солнце светозарное, от востока в велелепии, Твоя, Владычице, икона, озаряющи чудес сиянием преславно всех, непрестанно приходящих к ней с верою и любовию, и молящихся усердно Твоему еже о Сыне Твоем и Бозе величию. Слава Богу, Арсением сию давшему нам, слава Возвратившему ю от Новаграда, слава Действующему тою всем исцеления.


Тропарь мучеником, глас 4


Мученицы Твой, Господи:


Кондак, глас 8


Подобен: Яко начатки:


Христа ради мученицы многия муки подъясте, и многобожие низложисте все идольское, и разрушисте безбожие всякия прелести, Христовою силою сия поправше, нас всех верно научаете вопити яве: аллилуия.


Тропарь преподобному Антонию, глас 4


От мiрскаго мятежа изшед, отвержением же мiра евангельски Христу последовал еси, и равноангельное житие пожив, в тихое пристанище Святыя Горы Афона достигл еси. Отонудуже благословением отцев в гору Киева пришед, и тамо трудолюбно жизнь совершив, Отечество свое просветил еси, и множеству монашествующих стезю ведущую к Небесному Царствию показав, Христу сия привел еси: Егоже моли, Антоние преподобне, да спасет душы наша.


Кондак, глас 8


Подобен: Взбранной:


Возложив себе Богу, паче всех возлюбленному от юности, преподобне, Тому от всея души любовию последовал еси: мiра же тленная нивочтоже вменив, в земли пещеру соделал еси, и в неи добре противу невидимаго врага козней подвизався, яко светозарное солнце во вся концы земли возсиял еси, отонудуже веселяся прешел еси к Небесным Чертогом. И ныне со Ангелы Владычню Престолу предстоя, поминай нас, чтущих  память твою, да зовем ти: радуйся, Антоние, отче наш.


11. {6} Святыя мученицы Евфимии всехвальныя. Преставление святыя равноапостольныя Ольги, великия княгини Российския, во святом крещении нареченныя Елены.


Тропарь мученице, глас 4


Жениха твоего Христа возлюбивши, и свещу твою светло уготовльши, добродетельми возсиявши, всехвальная Евфимие, тем возшла еси с Ним на брак, венец страдания от Него приемши: но от бед избави нас, чтущих верою память твою.


Кондак, глас 6


Подобен: Иже о нас:


Подвиги во страдальчестве, подвиги в вере положила еси тепле за Христа, Жениха твоего, но и ныне якоже ереси, и врагов шатание покорити моли Богородицею, яже от шестисот тридесяти богоносных отец предел приемшая, и хранящая, всехвальная.


Тропарь равноапостольней Ольге, глас 1


Крилами богоразумия вперивши твой  ум, возлетела еси превышпе видимыя твари, взыскавши Бога и Творца всяческих, и Того обретши, паки рождение крещением прияла еси: древа животнаго наслаждающися, нетленна во веки пребываеши, Ольго, приснославная.


Кондак, глас 4


Подобен: Явился еси:


Воспоем днесь Благодетеля всех Бога, прославльшаго в России Ольгу Богомудрую: да молитвами ея подаст душам нашым грехов оставление.


12. Святых мученик Прокла и Илария. Преподобнаго Михаила Малеина. Святых мученик Феодора варяга и сына его Иоанна. Преподобнаго Симона Воломскаго. Преподобнаго Арсения Новгородскаго.


Тропарь мучеником, глас 4


Мученицы Твои, Господи:


Кондак, глас тойже


Подобен: Вознесыйся:


Яко денница звезда возсия мучеников Прокла и Илария честное страдание, предозаряющи нас чудес светлостьми. Темже празднуем память вашу, Христа Бога молите, да спасет душы наша.


Тропарь преподобному Михаилу, глас 8.


В тебе, отче:


Кондак, глас 2


Подобен: Твердыя:


Плотскую тяготу утончил еси делы, душевную же быстрость вперил еси просвещением, Михаиле, и явился еси Троице жилище, Юже зря, блаженне, ясно, моли непрестанно о всех нас.


Тропарь преподобному Арсению, глас 1


Божественною любовию возгоревся, вся мiрская пристрастия отринул еси, крест же Христов на рамо взем, во след Его изволил еси ходити: Отечество твое оставив, великаго Новаграда достигл еси, и работая Богови невозвратным помыслом, дарования чудотворений сподобился еси. Темже чтуще тя, преподобне Арсение, вопием: слава Давшему ти крепость, слава Венчавшему тя, слава Действующему тобою всем исцеления.


13. {6} Собор святаго Архангела Гавриила. Преподобнаго Стефана Савваита.


Тропарь Архангелу, глас 4


Небесных воинств Архистратиже, молим тя присно мы недостойнии, да твоими молитвами оградиши нас кровом крил невещественныя твоея славы, сохраняя нас припадающих прилежно и вопиющих: от бед избави нас, яко чиноначальник Вышних сил.


Кондак, глас 2


На Небесех зря Божию славу и на земли с высоты подая благодать, начальниче Ангелов, мудре Гаврииле, Божия славы служителю и мира Божественный поборниче, спасай, соблюдай вопиющыя ти: сам буди помощник, и никтоже на ны.


Ин кондак, глас 2


Подобен: Твердыя:


Архистратиже Божий, служителю Божественныя славы, Ангелов начальниче и человеков наставниче, полезное нам проси и велию милость, яко безплотных Архистратиг.


14. {6} Святаго апостола Акилы. Преподобнаго Стефана Махрищскаго.


Тропарь апостолу, глас 3


Апостоле святый:


Кондак, глас 4


Яко велие солнце Церковь та стяжавши, славне Акило, светлостьмй учения твоего просвещает верно чтущыя тя, Господень Апостоле. 


Тропарь преподобному Стефану, глас 8.


Православия ревнителю, благочестия наставниче и чистоты, ищущим спасения путеводительный светильниче, монашествующих богодухновенное удобрение, преподобнаго Сергия духовный собеседниче, Стефане премудре, учеными и добродеяньми твоими души просветил еси и пустыни населил еси. Моли Христа Бога, спастися душам нашым.


Кондак, глас 8


Чистотою душевною Божественно вооружився, блаженную жизнь совершил еси, в пустыню, яко во град вселився, благодать приял еси от Бога исцеляти недуги приходящим и честной твоей раце, и всех возвышати к Божественней высоте. Темже имея дерзновение ко Святей Троице, поминай нас, чтущих святую память твою, да зовем ти: радуйся, преподобне Стефане, постником удобрение.


15. Святых мучении Кирика и Иулитты, матере его.


{+)} Святаго равноапостольнаго великаго князя Владимира, во святом крещении нареченнаго Василия.


Тропарь мучеником, глас 4


Мученицы Твои, Господи:


Кондак, глас 4


Подобен: Явился еси:


Во объятиях носящи христомученица Иулитта Кирика, на подвизе мужески веселящися взываше: Христос есть мучеников Похвала.


Тропарь равноапостольному Владимиру, глас 4


Уподобился еси купцу ищущему добраго бисера, славнодержавный Владимире, на высоте стола седя матере градов, богоспасаемаго Киева, испытуя же и посылая к  царскому граду, уведети православного веру, обрел еси бесценен бисер Христа, избравшаго тя яко втораго Павла, и отрясшаго слепоту во святей купели душевную вкупе и телесную. Темже празднуем твое успение людие твои суще: моли спастися державы твоея Российския начальником и множеству владомых.


Кондак, глас 8


Подобствовав великому апостолу Павлу в сединах, всеславне Владимире, вся яко младенческая мудрования, яже о идолех тщания оставль, яко муж совершенный украсился еси Божественнаго крещения багряницею. И ныне Спасу Христу в веселии предстоя, моли спастися державы Российския начальником и множеству владомых.


16. Святаго священномученика Афиногина и десяти ученик его. Память святых отец шести Вселенских соборов (празднование бывает в Неделю предыдущую или приидущую).


Тропарь священномученику, глас 4


И нравом причастник:


Кондак, глас 4


Подобен: Вознесыйся:


Владычню речению последовав, яко пастырь изрядный душу твою положил еси за Христовы овцы, священномучениче Афиногене. Сего ради восхваляем тя и с тобою десятицу ученик твоих иже пострадаша, страхом Божиим и твоим учением наставляеми. Тем угодивших Владыка венча вас живоначальною десницею, Егоже о всех нас молите.


Тропарь отцем, глас 8


Препрославлен еси, Христе Боже наш, светила на земли отцы наши основавый, и теми ко истинней вере вся ны наставивый: Многоблагоутробне, слава Тебе.


Кондак, глас 8


Подобен: Яко начатки:


Апостол проповедание, и отец догматы, Церкве едину веру запечатлеша: яже и ризу носящи Истины, исткану от еже свыше богословия, исправляет и славит благочестия великое таинство.


17. {6} Святыя великомученицы Марины.


Тропарь, глас 4


Агница Твоя, Иисусе:


Кондак, глас 3


Подобен: Дева днесь:


Девства добротами преиспещренна дево, нетленными венцы венчалася еси, Марино, кровьми же мученичества обагрена, чудесы просветившися исцелений, благочестно мученице прияла еси почесть победы твоего страдания.


18. Святаго мученика Иакинфа, иже во Амастриде. Святаго мученика Емилиана. Преподобнаго Иоанна, многотерпеливаго, затворника Печерскаго.


Тропарь мученику Емилиану, глас 4


Мученик Твой, Господи:


Кондак, глас 3


Подобен: Божественныя веры:


Божественною ревностию распалаемь, огня сослужащаго не устрашился еси, но возшед небоязненно волею, возгнещающым огнем всесожжегся, и Владыке яко жертва принеслся еси, мучениче, славне Емилиане, Христа Бога моли, даровати нам велию милость.


Тропарь преподобному Иоанну, глас 1


Терпения столп воистинну непоколебимый, и забрало от вражиих стреляний необоримо, равноангельне и многострадальне отче наш Иоанне, имуще тя, мы недостойнии, молимся припадающе к честным  твоим мощем тепле, избави нас душетленных страстей плотских и спаси твоими молитвами.


19. Преподобныя Макрины, сестры Великаго Василия. Преподобнаго Дия. Обретение честных мощей преподобнаго Серафима, Саровскаго чудотворца.


Тропарь преподобней Макрине, глас 8


В тебе, мати, известно:


Кондак, глас 4


Подобен: Явился еси:


Бога Благаго всем сердцем возлюбила еси, Макрино преподобная, и Сего крест честный на рамо приемши, усердно последовала еси Ему: отонудуже согрешений обрела еси прощение.


Тропарь преподобному Дию, глас 1


Пустынный житель, и в телеси Ангел, и чудотворец явился еси, Богоносе отче наш Дие, постом, бдением, молитвою небесная дарования приим, исцеляеши недужныя и душы верою притекающих ти. Слава Давшему ты крепость, слава Венчавшему та, слава Действующему тобою всем исцеления.


Кондак, глас 2


Подобен: Твердыя:


Чистотою души Божественне вооружився, непрестанную молитву яко копие приим державно, разсекл еси демонов полки, чудотворче отче наш Дие, моли непрестанно о всех нас.


Тропарь преподобному Серафиму, глас 4


От юности Христа возлюбил еси, блаженне, и Тому Единому работати пламенне вожделев, непрестанною молитвою и трудом в пустыни подвизался еси, умиленным  же сердцем любовь Христову стяжав, избранник  возлюблен Божия Матере явился еси. Сего ради вопием ти: спасай нас молитвами твоими, Серафиме преподобне, отче наш.


Кондак, глас 2


Мiра красоту и яже в нем тленная оставив, преподобне, в Саровскую обитель вселился еси, и тамо ангельски пожив, многим путь был еси ко спасению: сего ради и Христос тебе, отче Серафиме, прослави, и даром исцелений и чудес обогати, темже вопием ти: радуйся, Серафиме преподобне, отче наш.


20. {+} Святаго пророка Божия Илии.


Обретение мощей преподобномученика Афанасия Брестскаго.


Тропарь пророку, глас 4


Во плоти Ангел, пророков основание, вторый предтеча пришествия Христова Илия славный, свыше пославый Елиссееви благодать, недуги отгоняти и прокаженныя очищати. Темже и почитающым его точит исцеления.


Кондак, глас 2


Пророче и провидче великих дел Бога нашего, Илие великоимените, вещанием твоим уставивый водоточныя облаки, моли о нас Единаго Человеколюбца.


21. Преподобных Симеона, Христа ради юродиваго, и Иоанна, спостника его. Святого пророка Иезекииля. Преподобнаго Онуфрия молчаливаго, Печерскаго.


Тропарь пророку, глас 2


Пророка Твоего:


Кондак, глас 4


Подобен: Явился еси:


Божий явился еси пророк, Иезекииле чудне, Господне воплощение всем провозвестил еси. Сего Агнца и Зиждителя Сына Божия явльшася во веки.


Тропарь преподобным, глас 4


Боже отец наших:


Кондак, глас 2


Подобен: Твердыя:


Во плоти явльшася безплотнаго, и добродетельми премiрно просиявшаго Симеона, равноангельнаго и Богоноснаго восхвалим, с нимже Иоанна приснопамятнаго, верою и любовию, яко молящыяся Господу непрестанно о всех нас.


22. {6} Святыя мvроносицы равноапостольныя Марии Магдалины. Пренесение честных мощей святаго священномученика Фоки.


Тропарь равноапостольней Марии, глас 1


Христу нас ради от Девы рождшемуся, честная Магдалина Мария последовала еси, Того оправдания и законы хранящи: темже днесь всесвятую твою память празднующе, грехов разрешение молитвами твоими приемлем.


Кондак, глас 3


Подобен: Дева днесь:


Предстоящи, преславная, у Креста Спасова со иными многими, и Матери Господни состраждущи, и слезы точащи, сие в похвалу приношаше глаголющи: что сие есть странное чудо, Содержай всю тварь, пострадати изволи: слава державе Твоей.


Тропарь священномученику Фоке, глас 4


И нравом причастник:


Кондак, глас 6


Подобен: Иже о нас:


Яко святитель принося, отче, жертвы, на конец себе принесл еси жертву живу, свидетельствовав законно о Христе Бозе, от Ангел укрепляемь, и смерть изволяя сый, с вопиющими тебе: прииди Фоко с нами, и никтоже на ны.


23. Святых мученик Трофима и Феофила и иже с ними. {+} Воспоминание явления Божия Матере над обителию Почаевскою в лето 1675-е.


Тропарь Богородице, глас 5


Пред святою Твоею иконою, Владычице, молящиися исцелений сподобляются, веры истинныя познание приемлют, и агарянская нашествия отражают. Темже и нам, к Тебе припадающым, грехов оставление испроси, помыслы благочестия сердца наша просвети, и к Сыну Твоему молитву вознеси о спасении душ нашых.


Кондак, глас 1


Источник исцелений и веры православныя утверждение Почаевская Твоя икона, Богородице, явися: темже и нас, к ней притекающих, от бед и искушений свободи, Лавру твою невредиму сохрани, Православие во окрест стоящих странах утверди, и грехи разреши молитвенник Твоих: елика бо хощещи, можеши.


24. {6} Святыя великомученицы Христины.


 Святых мученик благоверных князей Бориса и Глеба, во святом крещении нареченных Романа и Давида. Преподобнаго Поликарпа, архимандрита Печерскаго.


Тропарь великомученице, глас 4


Агница Твоя, Иисусе:


Кондак, глас 4


Подобен: Вознесыйся:


Световидная голубица позналася еси, криле ищущи злате, и к высоте небесней возлетела еси, Христино честная: темже твой славный праздник совершаем, верою покланяющеся твоих мощей раце, из неяже истекает всем обильно исцеление Божественное, душам же и телом.


Тропарь благоверным Борису и Глебу, глас 2


Правдивая страстотерпца и истинная Евангелия Христова послушателя, целомудренный Романе с незлобивым Давидом, не сопротив стаста врагу сущу брату, убивающему телеса ваша, душам же коснутися не могущу. Да плачется убо злый властолюбец, вы же радующеся с лики ангельскими, предстояще Святей Троице, молитеся о державе сродников ваших, богоугодней быти, и сыновом Российским спастися.


Кондак, глас 3


Подобен: Дева днесь:


Возсия днесь преславная память ваша, благороднии страстотерпцы Христовы, Романе и Давиде, созывающи нас к похвалению Христа Бога нашего. Тем притекающе к раце мощей ваших, исцеления дар приемлем, молитвами вашими, святии: вы бо Божественнии врачеве есте.


25. {6} Успение святыя Анны, матере Пресвятыя Богородицы. Святых жен Олимпиады и Евпраксии. Преставление преподобнаго Макария Желтоводскаго, Унженскаго чудотворца.


Тропарь праведней Анне, глас 4


Жизнь Рождшую, во чреве носила еси Чистую Богоматерь, богомудрая Анно: темже к приятию Небесному, идеже веселящихся жилище, в славе радующися ныне преставилася еси, чтущым тя любовию, прегрешений просящи очищение, присноблаженная.


Кондак, глас 2


Подобен: Вышних ищя:


Прародителей Христовых память празднуем, тех верно просяще помощи, избавитися всем от всякия скорби, зовущым: Бог наш с нами, сих прославлей, якоже благоволи.


Тропарь преподобному Макарию, глас 5


Днесь град твой Галич тобою хвалится: в концех бо его пресветло яко велие солнце возсиял еси, и чудесы твоими, преподобне Макарие, вся озарил еси. И ныне молися Господеви, избавитися душам нашым от прелести вражия, и спастися граду твоему невредимому.


Кондак, глас 2


Bторый Моисей явился еси, преподобне: он бо жезлом море раздели, ты же страсти яко Амалика победил еси, и непроходную пустыню немятежным умом прошел еси, в нейже молитвами твоими велие чудо сотворил еси, гладныя люди до изобилия прекормил еси. И ныне молися Господеви, подати всем печальным утешение, Макарие отче приснопамятне, иже галичестей стране и всей Российстей земли похвала и утверждение.


26. Святаго священномученика Ермолая и иже с ним. Святыя преподобномученицы Параскевы. Преподобнаго Моисея Угрина, Многострадальнаго, Печерскаго.


Тропарь священномученику, глас 4


Мученицы Твои, Господи:


Кондак, глас 4


Подобен: Вознесыйся:


Яко святитель благочестно пожив, и священномучения венец приял еси, идольския жертвы погасив, добрый пастырь Христова стада был еси, премудре, и Пантелеймону истинный учитель, сего ради почитаем тя песньми вопиюще: от бед избави нас присно молитвами твоими, Ермолае, отче наш.


Тропарь преподобномученице, глас 8


Тщание твое званию прилично соделавши тезоименитая, единоименную твою веру в жилище наследовала еси, Параскево страстотерпице: отонудуже изливаеши исцеления, и молишися о душах нашых.


Кондак, глас 8


Страстотерпице вернии песнь Параскеве приидите согласно воспоим: облиставает бо чудесы в мiре, отгоняющи прелести тьму, и подающи верным благодать независтную, зовущим: радуйся, мученице многострадальная.


27. {6} Святаго великомученика и целителя Пантелеимона. Преподобнаго Германа, Аляскинскаго и всея Америки чудотворца. Святых равноапостола Климента, епископа Охридскаго, Наума, Саввы, Горазда и Ангеляра.


Тропарь великомученмку, глас 3


Страстотерпче святый и целебниче Пантелеимоне, моли Милостиваго Бога, да прегрешений оставление подаст душам нашым.


Кондак, глас 5


Подражатель сый Милостиваго, и исцелений благодать от Него прием, страстотерпче и мучениче Христа Бога, молитвами твоими душевныя наша недуги исцели, отгоняя присно борца соблазны от вопиющих верно: спаси ны, Господи.


Тропарь Герману Аляскинскому, глас 7


Звездо пресветлая Церкве Христовы, на севере просиявшая, вся к Царствию Небесному путеводящая, учителю и Апостоле истинныя веры, предстателю и заступниче гонимых, украшенне изящное Святыя Церкве во Америце, преподобне отче Германе Аляскинский, молися ко Господу Спасу нашему, спастися душам нашым.


Кондак, глас 3


Свет вечный Христа Спаса нашего тя на путь евангельский во Америку настави, возвестити весть о мире евангельскую. Днесь Престолу Славы предстоя, молися о стране твоей и людех ея, о мире всего мiра и спасении душ нашых.


28. {+} Явление Смоленския иконы Пречистыя Владычицы нашея Богородицы, Одигитрии. Святых апостол и диаконов Прохора, Никанора, Тимона и Пармена. {+} Иже во святых отца нашего Питирима, епископа Тамбовскаго, чудотворца.


Тропарь Богородице, глас 4


К Богородице прилежно ныне притецем, грешнии и смиреннии, и припадем в покаянии зовущи из глубины души: Владычице, помози, на ны милосердовавши, потщися, погибаем от множества прегрешений, не отврати Твоя рабы тщы, Тя бо и едину Надежду имамы.


Ин тропарь


Не умолчим, никогда, Богородице, силы Твоя глаголати, недостойнии. Аще бо Ты не бы предстояла молящи, кто бы нас избавил от толиких бед? Кто же бы сохранил до ныне свободны? Не отступим, Владычице, от Тебе: Твоя бо рабы спасаеши присно от всяких лютых.


Кондак, глас 6


Не имамы иныя помощи, не имамы иныя надежды, разве Тебе, Владычице: Ты нам помози, на Тебе надеемся, и Тобою хвалимся: Твои бо есмы раби, да не постыдимся.


Ин кондак, глас тойже


Предстательство христиан непостыдное, ходатайство ко Творцу непреложное, не презри грешных  молений гласы, но нредвари яко Благая на помощь нас, верно зовущих Ти: ускори на молитву и потщися на умоление, предстательствующи присно, Богородице, чтущим Тя.


Тропарь апостолом, глас 3


Апостоли святии:


Кондак, глас 1


Подобен: Утробу Девичу:


Диакони честнии и самовидцы Слова, и сосуди избраннии явистеся веры, Никанор, Прохор, Пармен и Тимон славнии: темже днесь священную память вашу празднуем, в веселии сердца вас ублажающе.


Тропарь святителю Питириму, глас 4


Веры и благочестия наставниче, Церкве светильниче, монашествующих образе, святителю Питириме премудре, стадо твое благочестно упасл еси и ко Христу привел еси: темже в вышних венцем славы украшен, с нами на земли духом пребываеши, сияя  чудесы. Моли Христа Бога спастися душам нашым.


Кондак, глас 8


Монахов наставника изрядна и святителя всем людем милостива, чудотворца предивна и молитвенника о нас неусыпна, сошедшеся воспоим Питирима, Тамбовския земли похвалу.


29. Святаго мученика Каллиника.


Тропарь, глас 4


Мученик Твой, Господи:


Кондак, глас 2


Подобен: Вышних ищя:


Горняя красная достойно ныне наследовал еси, Христовою бо зело любовию разжегся на огнь, Каллиниче. Тем мужественно дерзнул еси: Емуже и ныне предстоя, не престай моля о всех нас.


30. Святых апостол Силы и Силуана (Сильвана) и иже с ними. {+} Святаго мученика Иоанна Воина.


Обретение честных мощей преподобнаго Германа Соловецкаго.


Тропарь апостолом, глас 3


Апостоли святии:


Кондак, глас 4


Подобен: Вознесыйся:


Лозие явистеся Христова винограда, гроздие приносяще мудрии в добродетелех, вино нам спасения источающе, еже приемлюще веселия исполняемся, празднующе всечестную вашу память: в нюже молитеся о оставлении грехов нашых, Господни Апостоли.


Тропарь мученижу Иоанну, глас 4


Всеблагаго Бога и Царя благоверный раб и воин явился еси, Иоанне чудодетелю, пострадав бо ради веры мужески, блаженно же скончав течение, зриши Всетворца Господа в Небесех светлейше. От Негоже прием дарование чудес, страждущым человеком во всяких напастех помогаеши, укрепляеши воины в ратех, от врагов пленения, ран же и внезапных смертей и от бед лютых изымаеши. Темже моли Владыку Христа, приснопамятне, да во всяком обстоянии сотворит нам милость, и не введет нас во искушения, но спасет душы наша, яко Человеколюбец.


Ин тропарь, глас 8


Блаженство евангельское возлюбив, богомудре Иоанне, чистоту сердца девством почтил еси. Темже суету мiра сего пренебрег, устремился еси зрети Бога, Иже тя прослави чудесы во врачевании различне страждущих. Сего ради молим тя: проси нам у Христа Господа всяких скорбей избавления и получения Царства Небеснаго.


Кондак, глас 6


Благочестиваго воина Христова, победившаго враги душевныя и телесныя богомудренно, Иоанна мученика достодолжно песньми восхвалим: чудодействуя бо подает обильная исцеления страждущым людем, и молится Господу Богу от всяких бед спасти правоверныя.


Тропарь преподобному Герману, глас 8


Желанием духовным  от юности распаляемь, преподобне Германе, Христу тесным жития путем последовап еси, и в морский пустынный остров аки в тихое пристанище вселився, в нем многа лета постнически пожил еси, идеже Божественным отцем Зосиме и Савватию сожитель был еси. С нимиже моли Христа Бога о нас, любовию чтущих светлую память твою.


31 {6} Предпразднство происхождения Честнаго и Животворящаго Креста Господня. Святаго праведнаго Евдокима.


Тропарь Кресту, глас 1


Спаси, Господи, люди Твоя, и благослови достояние Твое, победы на сопротивныя даруя, и Твое сохраняя Крестом Твоим жительство.


Тропарь праведному Евдокиму, глас 4


От земли Воззвавый тя к небесным селением, соблюдает и по смерти невредимо тело твое, святе Евдокиме: ты бо в целомудрии и чистом жительстве, блаженне, жительствовал еси, не осквернив плоти. Темже со дерзновением моли Христа Бога спастися нам.


Кондак, глас 2


Вышних желая, с вышними совокупляяся, и колесницу огненную, Божественными восхожденьми добродетелей, совершил еси душу, преблаженне Евдокиме, на земли пожив яко безплотен, Зиждителю всех благоугодил еси.











